 Ачык тәрбия сәгате


Телдән журнал
Сыйныф җитәкчесе- Мөбәрәкшина Лилия Р

2006- 2007 нче уку елы
Максат. 1. Укучыларны Әтнә җирлегеннән чыккан күренекле шәхесләр белән таныштыруны дәвам итү, күренекле якташларыбыз турында белгәннәрне тулыландыру.

2. Укучыларда үз туган төбәгенә карата горурлык хисләре тәрбияләү, кызыксынучанлыкны арттыру.

                                                  План.

1- Кереш.


Магнитофон язмасында “Әтнә көе” яңгырый.

Укытучы: Укучылар, сез әле генә нинди көй тыңладыгыз?  …

- Әйе, бу халкыбызның “Әтнә көе”. Бу көй тикмәгә генә яңгырамады. Без бүгенге тәрбия сәгатендә сезнең белән нәрсә турында сөйләшәчәкбез икән ?…


-Әйе, Әтнәбез турында без бүген телдән журнал үткәрәбез. Журналыбызның исеме:”Без бит Әтнә яклары”. Журнал битләре буенча сез Әтнә, шулай ук үзебезнең туган авылларыбыз, аларда туып-үскән, бүгенге көндә күренекле булган күп кенә шәхесләребез белән танышырсыз.

Туган ягыбызда туып үскән күренекле шәхесләр арасында игенчеләр дә, язучылар да, шагыйрьләр дә, укытучылар, табиблар, инженерлар, җырчылар, биючеләр, хәрбиләр, юристлар һ.б. бик күп һөнәр ияләре бар. Аларның күбесе районыбыздан еракта яшәсәләр дә - безнең горурлыгыбыз.



2- Төп өлеш.


Безнең журналыбыз 4 бит- 4 сәхифәдән тора: 1 бит- “Якташларыбыз- матбугат битләрендә”; 2бит- “Авылым горурлыгым”; 3 бит- “Якташларыбыз иҗаты”; 4 бит- “Ял сәгатьләрендә”

Журналыбызның 1 нче битен ачабыз. Ул - “Якташларыбыз - матбугат битләрендә” дип атала.


Әтнә төбәгендә туып-үскән күренекле шәхесләрне барлый башласак, аларны бик күп һөнәр өлкәләрендә очратырга була.


-Укучылар, сез Әтнәбезнең горурлгы булган күренекле шәхесләрдән кемнәрне атый аласыз?

-...


- Әйе, сез бик күп шәхесләрне атадыгыз. Сез алар турында кайлардан беләсез?


- ...

 
-Әйе, безнең якташларыбызның күбесе Әтнәдә генә түгел, районнан читтә - республика күләмендә һәм хәтта Россия күләмендә дә танылган шәхеләр. Сез әйткәнчә, без алар турында телевидение тапшыруларын карап, матбугат битләреннән укып та белә алабыз.Чөнки республикабызда чыгучы төрле матбугат басмларында безнең әтнәлеләр турында укып танышырга була.

1. Күбебезнең йортларына килә торган “Акчарлак” газетасы битләрендә “Әтнә җирлегеннән чыккан күренекле шәхесләр” исемлеген күрәсез. (Газета бите буенча әңгәмә үткәрү)


2.”Мәдәни җомга” газетасын барыгыз да беләсездер. Газета битләрендә Әтнәнең күренекле шәхесләре турында язмалар күп чыга.

Мәсәлән, 1997 ел, 28 ноябрь санында Әтнә районының яңадан оешып, танылган район булуы турында, аны оештыруда зур көч куйган, алга баруында бүгенге көндә иң зур рольне уйнаган шәхес - районыбыз хакимияте башлыгы Габделәхәт Гыйлемхан улы Хәкимов турында язылган.

Шул ук газетада Күлле-Кимедә туып-үскән шагыйрә Лена Шагыйрьҗанның “Шагыйрь һәм шигырь” язмасы урын алган.


3. Республикабызда төп басмаларның берсе булган “Ватаным Татар-стан” газетасы битләрендә әтнәлеләр турында бик күп язмалар күрергә була:

Мәсәлән, шушы газетаның 2004 ел, 5 ноябрь санында Күлле Кимедәге С.Хәким музее турында укый аласыз.(Язма белән танышу.)


4. Әтнәнең күренекле кешеләре турында без “Татарстан яшьләре” газетасы битләрендә бик күп язмалар очратабыз. Бу очраклы гына түгел. Чөнки “Татарстан яшьләренең редакторы Исмәгыйль Шәрәфиев - шулай ук Әтнәнеке.

1999 ел - 20 февраль санында Әтнә районының күп кенә күренекле шәхесләре басылган.(“Без бит Әтнә районы...”язмасы белән танышу.)


5. Без: “якташларыбыз республика күләмендә генә түгел, Россиядә дә танылгн” дидек.Шундыйларның берсе - РФ Эчке эшләр министры Рәшит Гомәр улы Нургалиев. Аның турындагы язманы “Шәһри Казан” (2004, 30 Гыйнвар) газетасы битләрендә күрергә була. Ул язма “Путин игътибарына юлыккан Нургалиев” дип атала.

Шулай ук республикабызда чыга торган сәяси журнал - “Татарстан” журналында да аның турында язма бар. (Язмадан Р.Нургалиев шәҗәрәсе турындагы юлларны уку.)

6. Шул ук “Татарстан” журналында тагын бер зур шәхес - республикабызда эчке эшләр министры Әсхәт Әхмәт улы Сәфәров турында язма күрергә була (2000; № 11) 

7.Танылган шәхесләр арасында а/х өлкәсендә зур уңышка ирешүчеләр дә бар. Шуларның берсе - “Искра” колхозы (бүгнге көндә “Күңгәр” күмәк хуҗалыгы) җитәкчесе булып эшләгән Фәйзи ага Галиев. Аның турында язма “Мәйдан“ журналы битләрендә урын алган. (Язма турында әңгәмә)

8. “Заман журналында “Татар пәһлеваны” дигән рубрика бар.Шул рубрикада безнең якташыбыз, авылдашыбыз булган Марсель Таһиров турында язма бар. (Язма белән кыскача таныштыру.) М.Таһиров турында без алга таба тагын сөйләшәчәкбез әле.

9. “Таһир-Зөһрә” газетасында үрнәк гаиләләр турында күп языла. Аның бер санында “Сагыну хатларын язганнар күбәләк канатына” дигән язма бар. Анда ”Наил + Ләлә” дип язылган. Кемнәр соң алар? (Язма белән танышу).


10. Үзебезнең район газетасы - “Әтнә таңы”н әйтми калып бул-мый. Чөнки күренекле шәхесләребез турындагы иң күп язмалар - “Әтнә таңы”нда. (С.Шакир турындагы язма белән танышу.)
-Шулай ук С.Шакир турында “Ватаным Татарстан” газетасында да мәкалә басылган.


Әтнә - сәнгать өлкәсендә танылган район. Аның халык театры гына да ни тора! Әтнә театры дигәч Гомәр абый һәм Җәүһәрия апа Мәрдәновлар күз алдына килә. Алар турында язылган мәкаләләрне күп кенә газета битләрендә күрергә була:

-“Әтнә таңы”- “Сәхнәдә үткән гомер”;


-“Тат. яшьләре”- “Чабаталы чакта югалмадык”;

-“Ватаным Татарстан” битләрендә Бәрәскәдә туып-үскән Зөлфирә Зарипова турында язма бар.


Якташларыбыз турында язмаларны газета- журнал битләрендә генә  тү-гел, төрле китапларда да очратырга була
.

Якташыбыз - Каенсар авылында туып-үскән журналист Гөлназ Шәйхи-нең 2006 елда “Күңел-дәрья” дигән китабы дөнья күрде. Монда журналист-ның бик күп танылган шәхесләр белән әңгәмәләре тупланган. Шул әңгәмәләр арасында Әтнә районыннан чыккан күренекле кешеләр белән үткәрелгәннәре дә бар. Һәм Гөлназ һәрбер якташының да туган як турындагы фикере белән кызыксынган. Мин сезгә шул юлларны тәкъдим итәм:

З.Зарипова (Г.Камал исемендәге Татар дәүләт академия театры артисты): “Әтнәм- минем туган ягым. Тәпи атлаган җирем. Әтнә белән го-рурланам мин. Шәһәрдә яшәсәм дә, барыбер мин Бәрәскә кызы булып калам. Мин һаман авыл кызы.”

Рафаэль Сибгат улы Хәкимов - ТР Президентының сәяси мәсьәләләр буенча киңәшчесе: “Әтнә - минем туган ягым. ”Кайсы яктан?”- дип сорасалар, горурланып: ”Мин Әтнә ягыннан”, -дим. Үземне әтнәле дип саныйм. Кимегә кайтканда, авылга  кайтам, дип сөйлим. Тамырларым  шуннан бит.”

Әсхәт Сәфәров- ТР эчке эшләр министры: ”Елга бер тапкыр зиярәт кы-лырга туган авылыма кайтам. Әтием шунда күмелгән. Сәфәровлар нәселе һәммәсе дә Яңа Шимбердә.”

-Укучылар, без сезнең белән матбугат битләрендә районыбыздан чык-кан күп кенә күренекле шәхесләр турында басылга язмалар белән таныштык. Әле бу – ул язмаларның бер өлеше генә. Шуңа күрә сез матбугат битләрендә районыбыздан чыккан күренекле шәхесләр турындагы язмаларны очратсагыз, аларны җыйнап барырга киңәш итәм һәм без аларны бергә туплап барырбыз.
“Акчарлак”
“Мәдәни җомга” 
“Ватаным Татарстан”

“Татарстан яшьләре”

“Шәһри Казан”

“Татарстан”

“Мәйдан”

“Заман”

“Таһир- Зөһрә”

“Әтнә таңы”
2 нче бит


Журналыбызның 2 нче битен ачабыз:





Туган өен белмәгән


Туган авылын белерме?


Туган авылын белмәгән


Туган илен белерме?”



“Дөрестән дә, һәркем үз туган авылы турында, аның күренекле кешеләре турында белергә тиеш. Без туган районыбыздан чыккан бик күп күренекле шәхесләр турында сөйләштек. Ә менә безнең туган авылыбызда алар бармы, без алар турында нәрсәләр беләбез? Сезнең һәрберегезгә шундый кешеләр турында чыгыш әзерләргә кушылган иде. Хәзер шул чыгышларны тыңлап китәрбез:


1) Хисаметдинова Ләйсән (Марсель Таһиров турында)


2) Хисмәтов Ильяр (Гәрәева Рәмлә турында)


3) Сәхибуллин Ришат (Шакиров Рәфкать турында)


Бу укучыларның чыгышлары Әйшияз авылыннан чыккан күренекле шәхесләр турында булды. Әйшияз авылыннан бүтән күренекле шәхесләр дә бар. Мәсәлән:


Ә хәзер сүз Түбән Көек авылында туган укучыларга бирелә:


1) Әхмәдуллина Эльвира


2) Гайнуллин Айнур:
“Шәяхмәтов Рәфкать Нурәхмәт улы 1951 елда Әтнә районы Түбән Көек авылында урта хәлле колхозчы гаиләсендә дөньяга килә. Рәфкать абый үзенең бала чагын матур итеп шушы авылда үткәрә. 7 яшендә, 1958 елда ул  Түбән Көек сигезьеллык мәктәбенең 1 нче сыйныфына укырга керә. Ул бик тырыш бала була, мәктәпне 1966 нчы елда “4” һәм “5” билгеләренә тәмамлый. 1967 нче елда Әтнә совхоз – техникумының зоотехника бүлегенә  укырга керә. Ул анда өч ел белем ала. Анда да ул үзен үрнәк яктан гына күрсәтә. 1970 нче елда техникумны яхшы билгеләргә генә тәмамлый. Шул ук елда Совет Армиясе сафларына алына. Ике ел хезмәт итеп кайтканнан соң ул Югары Көек авылы кызы Назирә апа белән тормыш кора. 1974 нче елда Әтнә районы “Шахтёр” колхозында 6 ел зоотехник хезмәтен башкара. Аннан соң Рәфкать абый 1980 нче елда туган авылына эшкә кайта. Ул үзенең яраткан хезмәтен намус белән башкара. Туган авылында ул бары 5 ел эшли.


1985 елда авылдашыбыз Рәфкать абый Лаеш районы “Нармонка” совхозына эшкә китә һәм бүгенге көндә дә шунда зоотехник булып эшләвен дәвам итә.


Мин шундый тырыш, эш сөючән авылдашым белән горурланам.”

3) Сафин Салават


4) Тимергалиев Фәннүр


-Безнең кичәбездә Т. Көек урта мәктәбенең география укытучысы Габ-дуллаҗан абый Нигъмәтҗанов катнаша. Ул безгә Т. Көек авыл җирлегеннән чыккан күренекле шәхесләр турында сөйләп китәр. Сүзне аңа бирәбез.


(Габдуллаҗан абый чыгышы)


-Шулай итеп, сезнең туган авылыгыз булган Әйшияз, Түбән Көек авыл-ларында да күренекле кешеләр бик күп икән. Алар - безнең горурлыгыбыз.

Әйшияз авылыннан чыккан күренекле шәхесләр:
Гыйльметдинов Мәсхүт Зиннур улы - майор, спорт мастеры.


Гыйльфанов Дамир Шәрип улы- майор.


Таһиров Марсель Шәрипҗан улы - спорт мастеры, фән кандидаты.


Шакиров Рәфкать Нигъмәтҗан улы - Хезмәт Кызыл байрагы ордены кавалеры.


Җәләлетдинова Рәйсә- Ленин ордены кавалеры.


Нуриев Нияз Гомәр улы- тикшерүче (следователь)


Гәрәева Рәмлә Рәдиф кызы- МВД да ревизор.

Шакиров Гайсә Зәкәрия улы- спорт мастеры
                                                      3 нче бит

Журналыбызның 3 нче битен ачабыз:








Районыбызның атаклы шәхесләре арасында иҗат өлкәсендә танылганнары да бик күп. (Мәсәлән: С.Шакир, С. Хәким, Л.Шагыйрьҗан, ... һ.б. Сез аларның иҗатын әдәбият, тел, музыка дәресләрендә һәм дәрестән тыш та өйрәнәсез. Хәзер сезнең өйрәнгән шигырь, җырларыгызны тыңлап китәрбез.


1. Гайнуллин Айнур.  Ф. Зыятдинова шигыре, “Кызып китү”


Алиягә дәү әнисе


“Бәбекәем!”- дип дәшә.


Әтисе дә, әнисе дә


Үзебезчә сөйләшә.



“Урысча”сы бераз аксый,



Нихәл итсен Алия.



Бүтән телләр качмас әле-



Ана теле - баш өйдә.


Алиянең теле дә бит


“Әннә!”- диеп ачылды.


Ана телен яратмый соң,


Йә, әйтегез, кайсыгыз?



Бүтән телләр дә өйрәнер,



Үсә төшсен Алия.



Ә хәзергә ана телен



Судай эчсен Алия.


2. Хисаметдинова Ләйсән. Л. Шагыйрьҗан , “Аквариум янында”

Пескәй белән бергәләп


Аквариум янында


Утыра Хәлим карап,


Гүя диңгез ярында...


Диңгезе бер дә харап, 


Ник күренсен бер кораб...



Ялтыратып күзләрен,



Пескәй ялмый телләрен.



Балыкларны күзли ул,



Эчтән хәйлә эзли ул.



Ничек юлын табасы,



Эләктереп аласы...


Ә балыклар көләләр,


Ярга йөзеп киләләр.


Үртиләр песикәйне,


Тоталмасын беләләр.


Песикәй карый Хәлимгә:


Янәсе, кер хәлемә...



Хәлим көлә аңардан:



Утырма юкка карап,



Балык ашыйсың килсә,


Салырга кирәк кармак.


3. Хисмәтов Ильяр. Х. Халиков, “Тиз уятты”

Уяткач та тормасам,


Дәү әнием: ”Улым,- ди,-


Ятма болай, югыйсә,


Бәхетең ким булыр”,- ди.



Ничек торып киткәнне



Мин үзем дә сизмәдем...



Тыңлап яткан сеңлем дә



Дәү әнинең сүзләрен.


Ул да торды сикереп:


“Бәхетем аз булмасын.


Тиз-тиз генә йоклыйм да


Үзем торам моннан соң!”


4. Сәхибуллин Ришат. С.Шакир, “Яраннар чәчәк аткан”

Тәрәзәгә баккан да 


Ялгыз ана моңлана.

Җыерчыклы кулына


Энҗе яшьләре тама.



Авыр сугыш еллары



Маңгаен сырлап үткән.



Өй түрендә матчада



Дүрт кәгазь тора күптән.


Бик авыр еллар үткән,


Батырлар кая киткән?


Матчага кыстырылган


4 кәгазь кибеп беткән.



Яраннар чәчәк аткан



Тик ана уйга баткан.



3 малаен, ирен ул



Изге яуда югалткан.

5. Әхмәдуллина Эльвира. С. Хәким, “Туган як”.

Әүвәлге гадәт буенча


Борылдым сиңа тагын,


Исәнме, җанга газиз җир,


Илһамым - туган ягым!



Узса да гомерем яртысы



Синнән гел айрым минем,



Тик бергә булды Һаман да



Шатлыгым,  кайгым минем.

Якын, бик якын печәнгә


Без таңда төшкән болын,


Кунычын капшый итекнең


Сукмакта үскән солың.



Йортларың сыйдыра, вакытсыз



Ишеген каксам да мин;



Яңа җыр синдә табармын



Көн саен кайтсам да мин.


6. Сафин Салават һәм Тимергалиев Фәннүр җыр башкаралар:”Әтнәм минем”. Л. Батыр-Болгари көе. 
Ф.Зыятдинова сүзләре.
1. Хәтфә таулар, яшел үзәннәрем,

Җир җиләге пешкән болыннар.

Туган якта мине былбыл иткән

Үзем генә белгән җырым бар.



Әй, Ашытым, мин бит гашыйкмын



Бормаланып аккан суыңа.



Әтнәм минем, сөеп туймас илем



Дәртле моңнар өстә җырыма.

2. Ничек онытыйм еракларга китеп
Кояшка тиң Әтнә халкын мин.

Түзә алмам сагыну сагышына

Кошлар булып очып кайтырмын.

3. Иркәләнеп назлы җилләреңдә

Буй үстергән моңлы балаң мин.

Ташлый алмыйм инеш ярларыңны

Гомерлеккә синдә калам мин.

4 нче бит.



Журналыбызның 4 нче битен ачабыз:






А). Кроссворд чишү:

1. Фронтовик шагыйрь;

2. Бик күп театр артистлары биргән авыл;

3. Хатын-кыз шагыйрә (исеме);

4. Күренекле мәгърифәтче, районыбызның бер урта мәктәбе аның исемен йөртә.

5. Сибгат Хәкимнең улы (исеме);

6. Түбән Көек мәктәбенең горурлыгы, философия фәннәре кандидаты (исеме)

7. Әтнә районыннан чыккан генерал.

Кроссвордны дөрес чишсәгез, вертикаль буенча (1) танылган якташыбызның фамилиясен укырсыз.

	7
	
	
	
	
	


Б) Викторина. 

1. Якташыбыз Ә.Сәфәров эчке эшләр министры булганчы кем булып эшләде?

2. Районыбызда кайсы танылган шәхесләрнең музейлары бар?

3. Күлле Киме урта мәктәбе кем исемен йөртә?

4. “Әтнәм” җырын кем башкара?

5. Авылдашыбыз адвокат З.Яхинаның хөкүмәт тарафыннан бирелгән нинди исеме бар?

6. Шагыйрь Х. Халиковның туган авылы.

7. Кызыл Утар авылында туган шагыйрь.

8. Районыбызда чыга торган газетаның исеме һәм аның баш мөхәррире.

9. Әтнә кайсы районнар белән чиктәш?

10.  Әтнә районыннан чыккан җырчыларны атагыз.

11. Диктор Миләүшә Насыйбуллина кайсы радиода эшли?
12. Бүгенге көндә Г. Камал исемендәге Татар Дәүләт Академия театрының баш режиссеры кем һәм ул Әтнә районы белән ничек бәйле?

3-Йомгаклау.


-Укучылар, безнең кичәбез ахырына якынлашты. Әтнәнең күренекле шәхесләре турында бер генә дәрестә сөйләшеп бетерү мөмкин түгел. Без алдагы сыйныф сәгатьләрендә бу тема-ны төрле юнәлештә дәвам итәрбез. Кичәдә катна-шуыгыз өчен барыгызга да рәхмәт. Кичәбезне хал-кыбызның “Әтнә көе” белән тәмамлыйбыз:

“Әтнә”


Җырлыйк Әтнә көйләренә,


Җырчыларга таралсын;


Мул уңышлар үстерүдә


Безнең Әтнә дан алсын.



Матур итеп кошлар сайрый



Әтнә су буйларында;



Ятсам - төштә, торсам - истә,



Син генә уйларымда.


Кызарып кояш чыкмыйча,


Уйсу җирдә су кипми.


Көлемсерәп карауларың


Күз алларымнан китми.







